
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ
«ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ՄԱՍԻՆ» ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
 
Հոդված 1. «Նորմատիվ իրավական ակտերի մասին» 2018 թվականի մարտի 21-ի ՀՕ-180-Ն օրենքը (այսուհետ՝ Օրենք) լրացնել հետևյալ բովանդակությամբ 8․1-ին հոդվածով՝
«Հոդված 8․1․ Հակակոռուպցիոն փորձաքննությունը, իրականացման կարգն ու ժամկետները
1․ Հակակոռուպցիոն փորձաքննությունը նորմատիվ իրավական ակտերի նախագծերում, դրանց հիմքում ընկած կամ դրանց հետ փոխկապակցված իրավական  ակտերում կոռուպցիոն ռիսկերը և գործոնները վերլուծելու, բացահայտելու և գնահատելու գործընթաց է, որի նպատակը նորմատիվ իրավական ակտերի նախագծերի, դրանց հիմքում ընկած կամ դրանց հետ փոխկապակցված իրավական ակտերի կարգավորման ոլորտում  կոռուպցիոն հնարավոր ռիսկերի նվազեցումն, վերահսկումն և հաղթահարումն է։ 
2․ Նորմատիվ իրավական ակտերի նախագծերը, դրանց հիմքում ընկած կամ դրանց հետ փոխկապակցված իրավական  ակտերը հակակոռուպցիոն փորձաքննության են ենթարկվում նախարարության կողմից, որից հետո տրվում է եզրակացություն:
3․ Նորմատիվ իրավական ակտերի նախագծերի, դրանց հիմքում ընկած կամ դրանց հետ փոխկապակցված իրավական  ակտերի հակակոռուպցիոն փորձաքննությունը իրականացվում է պետական իրավական փորձաքննության հետ միաժամանակ` սույն օրենքի 6-րդ հոդվածի 6-րդ և 7-րդ մասերով նախատեսված կարգով և ժամկետներում:    
4. Հակակոռուպցիոն փորձագիտական եզրակացությունը տրամադրվում է  փորձագիտական եզրակացության հետ միաժամանակ։ 



5․ Նորմատիվ իրավական ակտերի նախագծերի, դրանց հիմքում ընկած կամ դրանց հետ փոխկապակցված իրավական  ակտերի հակակոռուպցիոն փորձաքննության իրականացման ժամանակ անհրաժեշտության դեպքում կարող է ներգրավվել համապատասխան ոլորտում մասնագիտացված անկախ փորձագետ:
6. Հակակոռուպցիոն փորձաքննության իրականացման կարգը և մեթոդաբանությունը սահմանվում է արդարադատության ոլորտում Կառավարության քաղաքականությունը մշակող և իրականացնող նախարարի հրամանով, Կոռուպցիայի կանխարգելման հանձնաժողովի մեթոդական աջակցությամբ: 
7. Հակակոռուպցիոն փորձաքննության են ենթարկվում հետևյալ ոլորտները կարգավորող նորմատիվ իրավական ակտերի նախագծերը, դրանց հիմքում ընկած կամ դրանց հետ փոխկապակցված իրավական ակտերը.
1) պետական և համայնքային գույքի կառավարում,
2) առողջապահություն,
3) պետական գնումներ,
4) բյուջետային եկամուտներ և ծախսեր,
5) շրջակա միջավայրի պաշտպանություն,
6) հանրային ծառայություն, 
7) լիցենզավորում, 
9) հարկային և մաքսային ոլորտ, 
10) քաղաքաշինություն, 
11)  առևտուր և ծառայություններ։
8. Հակակոռուպցիոն փորձաքննության չեն ենթարկվում սույն օրենքի 7-րդ հոդվածով նախատեսված իրավական ակտերը:
9․ Սույն հոդվածի 7-րդ մասով նախատեսված նորմատիվ իրավական ակտի նախագծի հիմնավորումը ներառում է նախարարի սահմանած մեթոդաբանությամբ իրականացված նախնական հակակոռուպցիոն վերլուծություն: 
10. Գործող նորմատիվ իրավական ակտերի հակակոռուպցիոն փորձաքննություն իրականացնելու համար Կոռուպցիայի կանխարգելման հանձնաժողովը իր լիազորությունների շրջանակներում կոռուպցիոն ռիսկերի գնահատման գործառույթն իրականացնելիս կարող է դիմել նախարարություն՝ համապատասխան նորմատիվ իրավական ակտերի հակակոռուպցիոն փորձաքննության եզրակացություն ստանալու նպատակով:        
11. Նախարարությունը տարեկան կտրվածքով հրապարակում է նորմատիվ իրավական ակտերի նախագծերում, դրանց հիմքում ընկած կամ դրանց հետ փոխկապակցված իրավական ակտերում հակակոռուպցիոն փորձաքննությունների քանակի վերաբերյալ վիճակագրություն։ Վիճակագրության շրջանակներում տրամադրվող տեղեկատվության շրջանակը և մանրամասները սահմանվում են նախարարի հրամանով: 

Հոդված 2․
1․ Սույն օրենքն ուժի մեջ է մտնում Հակակոռուպցիոն փորձաքննություն իրականացման կարգը և մեթոդաբանությունը ուժի մեջ մտնլու և նախարարության համապատասխան ստորաբաժանման ձևավորվելու պահից մեկամսյա ժամկետում:
2․ Սույն օրենքից բխող իրավական ակտերն ընդունվում ու hրապարակվում են սույն օրենքն ընդունվելուց հետո՝ վեցամսյա ժամկետում։

